
SHUKRANI: 

Ninamshukuru Mungu sana kwa uaminifu wake na kwa kunijalia 

ROHO MTAKATIFU ambaye kwa mafunuo na hekima kubwa 

ameniwezesha kukiandika kitabu hiki kuanzia mwanzo mpaka 

mwisho na kwa kadri ya wingi wa hekima na maarifa yake kitabu 

hiki kikakamilika. 

Siri zilizoandikwa humu kwa uwezo wa Roho wa Mungu zitakusaidia 

na kukuongoza na kukuonyesha nini unapaswa kufanya ili kuuweza 

wakati ujao ambao hakuna ajuaye mambo gani yanapaswa kutokea 

hapo baadae isipokuwa kwa wale tu waliofunuliwa na Roho wa 

Mungu. 

Neno la Mungu linasema katika kitabu cha; 
 

Mhubiri 3:10-11 
 

“Nimeiona taabu ambayo Mungu amewapa wanadamu, ili 

kutaabika ndani yake. 

Kila kitu amekifanya kizuri kwa wakati wake; tena ameiweka 

hiyo milele ndani ya mioyo yao; ila kwa jinsi mwanadamu 

asivyoweza kuivumbua kazi ya Mungu anayoifanya, tangu 

mwanzo hata mwisho.” 

Neno hili linatuonyesha ya kuwa Mungu aliweka majira na nyakati 

ili kuongoza maisha yetu na kuwa kila jambo zuri ndani ya maisha 

ya mwanadamu ameweka kila moja kwa wakati wake. 

Kitabu hiki ni mkusanyiko wa mafunuo na maombi yote yahusuyo 

somo la majira na nyakati na ni kwa njia zipi tutajiandaa kuuweza 

na kuutawala wakati unaokuja. 

Shukrani zangu za pekee ziwafikie watoto wangu wa kiroho wote, 

ndani na nje ya nchi ya Tanzania, kwa kunipenda, kuniombea na 

zaidi ya yote kunipokea na kuniamini, kumuamini Mungu aliyeniita 

na huduma iliyopo ndani yangu. 

Ninawashukuru sana kwa kuwa nyie mmenipa nafasi katika mioyo 

yenu na kuamini kile kitu na huduma Mungu ameweka ndani yangu. 

Ninawapenda, ninawaombea na Mungu wa mbinguni awabariki 

sana. 

Kiupekee kabisa ninamshukuru mke wangu mpenzi Mrs Neema 

Tony Kapola ambaye amekuwa akikesha pamoja nami, akisukuma 

na kusimamia kwa ufasaha ukamilifu wa kitabu hiki. Ninakupenda 

na asante kwa kusimama na mimi katika wito na kazi hii ambayo 

Mungu amenipa. 

Mungu aendelee kukuonekania wewe na familia yako ndani ya 

mwaka huu. 
 

Amen…………………… 

 

 
~Pastor Tony Osborn 

UTANGULIZI: 

Moja ya mbinu kubwa ambayo iliyasaidia majeshi mengi duniani 

kushinda vita zao ni kuwatuma baadhi ya watu kwa siri ili kwenda 

kupeleleza katika nchi ya adui na kujua wao wamejipanga vipi 

kupigana vita yao ili wao watafute na waende na mbinu bora zaidi 

ili wawashinde katika uwanja wa vita. 

Kwa maana nyingine walitamani kujua adui zao walipanga nini na 

wamejiandaa vipi kupigana vita yao wakati wa vita unapokuja. 

Yoshua 2:1 
 

“Yoshua, mwana wa Nuni, akawatuma watu wawili kutoka 

Shitimu kwa siri, ili kupeleleza, akawaambia, enendeni 

mkaitazame nchi hii, na Yeriko. Wakaenda wakafika 

nyumbani kwa kahaba mmoja jina lake aliitwa Rahabu, 

wakalala huko.” 

Wakati nilivyokuwa naendelea kutafakari Mungu akanifunulia siri 

kubwa sana juu ya majira na nyakati. Akanifundisha kuwa; maisha 

yetu hapa duniani sisi tuliookoka ni kama wanajeshi ambao tupo 

vitani na vita hii itaisha siku ambayo Yesu atarudi na kuwachukua 

watu wake. Akanifundisha tena ya kuwa; ili watu wa Mungu waweze 

kushinda katika kila eneo la maisha yao ni lazima wajifunze namna 

ya kuuweza na kuumiliki wakati ujao. 

Mungu akanionyesha namna ambavyo watu wa ufalme wa giza 

wanakesha usiku na mchana ili kukamilisha ajenda zao na mipango 

yao ya wakati ujao. 

Kuna mambo mabaya leo hii yanatokea katika uso wa nchi lakini 

ni mambo ambayo yalipangwa na kuandaliwa miaka ya nyuma 

kabla hata ya wakati huo haujafika na kabla hata ya hayo mambo 

hayajatokea. 

Hii ikanionyesha ya kuwa; inawezekana kabisa sisi leo hii tukajiandaa 

na kujipanga kuitawala na kuimiliki kesho zetu kabla shetani hajaiba 

au kuharibu kesho zetu. 

 
Lengo kuu la kuandika kitabu hiki 

Kitabu hiki nimekiandika nikiwa na malengo makuu matatu; 

i. Kuwaandaa watu wa Mungu kiroho, kimwili na kiakili 

kuukabili wakati ujao. 

Ili kuwa na ushindi na mafanikio kwa wakati unaokuja unahitaji  

 


